
НА ВАЙНЕ, ЯК НА ВАЙНЕ 

 

Пра гады службы ў Афганістане Сяргей 

Марцінкевіч успамінае неахвотна. Кароткія фразы, 

знешне нуль эмоцый. Чужому чалавеку, хай сабе і 

журналісту, раскрываць душу, гаварыць пра 

перажытае, мяркуючы па ўсім, яму не хочацца. 

Уступае настойлівасці, бо ўжо другі год напярэдадні 

чарговай гадавіны вываду войскаў з Афганістана 

спрабую разгаварыць яго на цікавячую тэму. Чаму 

яго? Таму, што ѐн баявы афганец, мае ўзнагароды і 

ніколі не скарыстаў іх для выбівання льгот для сябе. 

Нават тады, калі ў студзені мінулага года прыйшло 

запрашэнне ў пасольства Расіі ў Мінску на ўручэнне 

медаля «За баявыя заслугі», не паспяшаўся за 

ўзнагародай, бо лічыў, што на вайне, як на вайне – 

трэба ваяваць і ваяваць добра, калі не хочаш, каб забілі цябе. I ѐн паўтара года ваяваў разам са 

180-цю такімі ж спецназаўцамі. 

Што давядзецца ваяваць ў Афганістане, практычна не сумняваўся, калі прызвалі ў армію. 

Многія з яго старэйшых сяброў ужо прайшлі праз гэту школу. Таму ў вучэбцы, якая размяшчалася ў 

Арджанікідзе, старанна асвойваў тэхніку і вучыўся трапна страляць. Разумеў, што гэта можа 

спатрэбіцца. Так і здарылася. Адвучыліся, атрымалі загад збірацца, грузіцца. 

Далей быў аэрадром, пералѐт да Ташкента, перасадка і прызямленне ў Кабуле. 

Гэта быў май 1987 года. На радзіме цвілі сады, а ў сталіцы Афганістана стаяла спякота, 

калі ў цяні тэрмометр паказваў 60 градусаў. Таму, як і іх папярэдні прызыў, Сяргей зняў боты, 

пераабуўся ў красоўкі, а на выпадак адпачынку абзавѐўся тапачкамі. Іх чакала нялѐгкая служба – 

сустракаць караваны, якія дастаўлялі душманам і наѐмнікам з Саудаўскай Аравіі зброю і 

боепрыпасы з Пакістана. Баграм, Баракі, Джылалабад... У 100-кіламетровай акрузе ад Кабула яго 

падраздзяленню давялося высочваць і сустракаць у гарах караваны вярблюдаў, ішакоў, 

нагружаных аўтаматамі, «сцінгерамі» і рэактыўнымі снарадамі да іх. У гарах яны рабілі засаду і 

чакалі караван, які, па даных разведкі, павінен быў прайсці па цясніне. 5–6 вярблюдаў маглі 

суправаджаць да 300 наѐмнікаў. У галаве каравана 50 і больш разведчыкаў, удвая больш 

ахоўнікаў пры тулаве (грузе) і астатнія ў хвасце. Ім процістаялі байцы спецназа, якім належала 

знішчыць праціўніка і забраць груз. 

Колькі такіх аперацый было праведзена, Сяргею сѐння падлічыць цяжка. Але на іх участку 

пастаўкі зброі душманам былі перакрыты. 

Апрача выканання задач па абясшкоджванні варожых караванаў, Сяргею давялося 

ўдзельнічаць і ў іншых баявых аперацыях. Аднойчы пасля вяртання з засады ў гарах спецназаўцы 

зноў былі ўзняты па трывозе: у акружэнне трапіла даволі вялікая група савецкіх воінаў. «Черный 



аист», як называлі групоўку саудаўскіх наѐмнікаў, спадзяваўся, што нанясе важкі ўрон савецкім 

войскам. Але не выйшла. Звязаўшыся з камандаваннем акружэнцаў, спецназаўцы пачалі 

ачышчаць калідор для выхаду таварышаў. І трэба сказаць, іх намаганні не былі дарэмнымі: нашы 

байцы выйшлі з акружэння з мінімальнымі стратамі. Сярод таварышаў Сяргея параненымі 

аказаліся толькі 17 чалавек. 

Толькі 17. Для ваеннай аперацыі гэта, напэўна, сапраўды нямнога. А для сямей тых 

байцоў – вялікая бяда, вынікі якой Сяргей не ведае, бо не можа сказаць, хто з параненых выжыў, а 

каго адправілі дахаты ў труне. На вайне, як на вайне... 

Асабіста яму пашчасціла. Ён вярнуўся дахаты жывы з медалямі «Воіну-інтэрнацыяналісту» 

і «Ад удзячнага афганскага народа». Медаль «За баявыя заслугі» знайшла С. Марцінкевіча праз 

шэраг гадоў. 

3 таго часу мінуў 21 год. Але маральна-псіхалагічныя вынікі вайны ѐн перажывае і сѐння. 

Зразумець іх у поўнай меры, бадай, могуць толькі тыя, хто прайшоў праз Афган. 

Цяпер Сяргей Марцінкевіч працуе на гароднінасховішчы. Яго паважаюць у калектыве за 

мужнасць, з якой ваяваў у далѐкім Афганістане, і за працавітасць. 

Т. Пашкевіч 

 


